
Zá bruxan re Cassinne, e ri Villaggi

Zà s'investan ri Gavi, e ri Vottaggi

E à son de Tromba con ra lansa in resta

Za Marte, e Morte giubila, e fà festa.



15.

Vottaggio oh' che fragello

Veggo vegnite adosso?

Zà ra fossa, e ro fosso

Van tutti in un maxello;

Sangue ch'oura era rivo, e sciumme grosso

Odi de primo tiro

Andá ra Valle tutta in un sospiro

Come con ri figiuoe streiti, à ro mento

Morta ogni donna d'asmo, e de spavento

Come ogni Verginetta tremma, e sbatte,

Chi n'ha moæ visto cose sæ combatte



16.

Tì mentre l'Innemigo,

Com'un can se t'avventa,

Desperou t'accimenta

All'ultimo perigo,

A nò puei reze chiù tanta tormenta

Con mostraghe ra fassa	

Affronta, scanna, ammassa chi t'ammassa.

